
 Mirëdita të gjithëve. Është kënaqësi që sot ndodhem këtu me ju për të 
shikuar këtë dokumentar të rëndësishëm që kthehet në një kohë jo dhe aq të largët kur aktet 
homoseksuale ishin ilegale dhe shiheshin si një formë e sëmundjes mendore. Dokumentari 
hulumton ngjarjet e 28 qershorit 1969. Atë ditë policia bastisi një strehimore homoseksualësh 
në Nju Jork të quajtur Stonewall Inn, një bar homoseksualësh të kontrolluar nga Mafia në 
Greenwich Village, ku meshkujt dhe gratë homoseksuale u strehuan për të ikur nga arrestimet 
policore dhe dhuna publike. Për herë të parë, meshkujt dhe femrat homoseksuale luftuan 
kundër autoriteteve, dhe incidenti Stonewall shkaktoi një lëvizje për të drejtat e njeriut nëpër 
tërë botën, e cila vazhdon edhe sot e kësaj dite. 

 Që atëherë është arritur shumë progres në të të gjithë botën. Maqedonia, për 
shembull, ka dekriminalizuar homoseksualizmin në vitin 1996 shumë kohë para se të 
dekriminalizohet në të gjitha pjesët e Shteteve të Bashkuara në vitin 2003. Në 2011, OKB 
miratoi rezolutën e parë me të cilën njihen të drejtat e njeriut të personave homoseksualë në të 
gjithë botën, duke pranuar kështu që është koha që të punohet drejt një konsensusi global për 
të njohur të drejtat e njeriut të lezbikeve, homoseksualëve, biseksualëve dhe transeksualëve 
(LHBT). Vitin e kaluar, në shënimin e Ditës ndërkombëtare të drejtave të njeriut, sekretari i 
shtetit Hillary Clinton deklaroi pa mëdyshje që të drejtat e homoseksualëve janë të drejta të 
njeriut; të drejtat e njeriut janë të drejta të homoseksualëve. Në dhjetor, presidenti Obama 
deklaroi që lufta për t’i dhënë fund diskriminimit të personave LHBT është sfidë globale, e që 
është në qendër të përkushtimit të Shteteve të Bashkuara për të promovuar të drejtat e njeriut.   

 Ne po punojmë për të vazhduar përparimin që ato deklarata të qarta kanë 
gjeneruar. Për shembull, Ambasada e SHBA-ve në Shkup, jo shumë kohë më parë dërgoi tre 
përfaqësues të OJQ-ve për të drejtat e njeriut të LHBT në Tiranë për konferencën e parë 
rajonale të sponsoruar nga qeveria e SHBA-ve. Ne mbështesim projekte përmes granteve të 
vogla dhe shkëmbimit të vizitorëve në SHBA për të ngritur vetëdijen dhe për të luftuar 
stigmatizimin. Shpresojmë të kemi më tepër aktivitete siç është ky për përforcimin e lidhjeve 
tona dhe mbështetjes për komunitetin LHBT në Maqedoni. 

 Për fat të keq, edhe përskaj progresit domethënës që kemi parë, shumë 
përsonave LHBT në botë akoma u mohoen të drejtat themelore. Ata maltretohen, lëshohen nga 
puna apo nuk u jepet kujdes mjeksor thjeshtë për shkak të zgjedhjes së partnerit të tyre dhe 
orientimit seksual. Siç do të shihni edhe në këtë dokumentar, gjendja në Amerikë me barazinë e 
personave LHBT është larg ideales. Madje edhe tani për shumë të rinj, tallja dhe përjashtimi 
janë përvoja të përditshme. Andaj ne, si të gjitha kombet, kemi edhe shumë punë për të bërë 
për të mbrojtur të drejtat e njeriut në shtëpi.  

 Siç tha sekretari i shtetit Clinton, ideja është e thjeshtë: të gjithë njerëzit 
meritojnë të trajtohen me dinjitet dhe të respektohen të drejtat e tyre, pa marrë parasysh se 
kush janë dhe kë dashurojnë. Akoma ka shumë punë për të bërë për të shëndërruar këtë ide të 
thjeshtë në realitet për të gjithë njerëzit. Duke patur këtë qëllim në mendje, Ambasada e 
Shteteve të Bashkuara me padurim pret që të ketë një partneritet të frytshëm me të gjithë ju që 
ndodheni sot këtu. Së bashku mund të ndryshojmë gjërat dhe të zgjidhim këtë çështje me 
rëndësi për të drejtat e njeriut.  

   

 


